
  UNMIK                                                                                                   IPVQ

Institucionet e përkohshme të vetqeverisjes

Privremene institucije samoupravljanja
PROVISIONAL INSTITUTIONS OF SELF-GOVERNMENT
QEVERIA E KOSOVËS/ MINISTRIA E BUJQËSISË, PYLLTARISË DHE ZHVILLIMIT RURAL

VLADA KOSOVA/ MINISTARSTVO POLJOPRIVREDE, ŠUMARSTVA I RURALNOG RAZVOJA

GOVERNMENT OF KOSOVA/MINISTRY OF AGRICULTURE, FORESTRY AND RURAL DEVELOPMENT
Duke u bazuar nenin 1.3 pika (d) të Rregullores së UNMIK-ut Nr. 2001/19 të datës 13 shtator 2001 mbi Degën e Ekzekutivit të Institucioneve të Përkohshme të Vetëqeverisjes në Kosovë, dhe  neni 6.4,  të  Ligjit për Gjuetinë Nr. 02 / L-53 të datës 16.12.2005, i shpallur me Rregulloren e UNMIK-ut nr. 2006/41 të datës 11.08.2006, 

Ministri i Ministrisë së Bujqësisë, Pylltarisë dhe Zhvillimit Rural, 

Miraton:

UDHËZIM  ADMINISTRATIV  MA - NR. 12/07
PËR FEDERATËN E  GJAHTARËVE TË KOSOVËS
Neni 1
Qëllimi

Qëllimi i këtij Udhëzimi Administrativ është  të përcaktoj detyrat, funksionet, mënyrën e anëtarësimit  në federatë si dhe organet e administrimit të Federatës së Gjahtarëve të Kosovës - në tekstin e mëtejmë Federata. 
Neni 2
Federata
Federata  paraqet  bashkimin  e themeluar të menaxherëve të vendgjuetive, gjahtarëve  dhe subjekteve tjera juridike dhe fizike që merren me veprimtarinë dhe avancimin e gjuetisë e kinologjisë në territorin e Kosovës. 

Neni 3     
Veprimtaria e Federatës

Federata është organizatë joqeveritare  që vepron e pavarur në realizimin e qëllimeve dhe detyrave të përcaktuara me Ligjin e Gjuetisë, këtë Udhëzim Administrativ,  Statutin e Federatës dhe aktet tjera nënligjore të nxjerra sipas tij, duke respektuar edhe  konventat ndërkombëtare për gjueti dhe ruajtjen e kafshëve të egra.                                               
Neni 4
Objektivat e Federatës
Federata e Gjahtarëve të Kosovës do të veprojë në mënyrë unike në tërë territorin e Kosovës me qëllim të përparimit të gjuetisë, mbrojtjes dhe përfaqësimit të interesave të gjithë anëtarëve të saj brenda dhe jashtë, si dhe realizimin e objektivave të përcaktuara me Ligjin për  Gjuetinë.
Neni 5
Funksionet dhe detyrat e Federatës

Funksionet dhe detyrat e Federatës janë:
a) Përfaqësimi i anëtarëve të Federatës brenda dhe jashtë Kosovës,
b) Përcjellja e realizimit të planeve menaxhuese,
c) Mbështetja profesionale  në mbrojtjen, rritjen, kultivimin e kafshëve të egra, në veçanti  llojeve të rralla dhe të rrezikuara dhe të mbrojtura me konventa ndërkombëtare, si dhe ndihmon  në krijimin e kushteve për shtimin e fondeve me kafshë të egra,
d) Trajnimi i gjahtarëve dhe vlerësuesve të trofeve,
e) Organizimi dhe mbajtja e provimeve për gjahtar dhe vlerësues të trofeve sipas programit të përcaktuar nga Ministria,
f) Mbajtja e listave të gjahtarëve të kualifikuar,
g) Mbajtja e evidencës së trofeve kulminante,
h) Kryen dhe detyra tjera të përcaktuara me Ligj dhe marrëveshjen për anëtarësim.
Neni 6
Anëtarësimi në Federatë

Me qëllim të menaxhimit të qëndrueshëm dhe mbrojtjes së kafshëve të egra, kultivimit dhe shfrytëzimit sa më të mirë dhe racional të tyre, dhe organizimit të mirëfilltë të gjuetisë, menaxhuesit e vendgjuetive, gjahtarët si dhe  personat tjerë fizik dhe juridik që merren me veprimtari të gjuetisë, mund të bashkohen  në Federatën e Gjahtarëve të Kosovës.                                                                                         

Neni 7
Akti i anëtarësimit në Federatë

7.1  
Kushtet e anëtarësimit, statusi, të drejtat dhe obligimet e shoqatave dhe  anëtareve tjerë përcaktohen me aktin mbi anëtarësimin në Federatë me të cilin krijohen marrëdhënie reciproke në realizimin e qëllimeve dhe detyrave të përbashkëta.

7.2
 Anëtarësimi në Federatë bëhet përmes nënshkrimit të aktit mbi anëtarësimin dhe pranimit të statutit dhe akteve tjera të përgjithshme të cilat i nxjerr Kuvendi apo kryesia e Federatës.                                                                                                                                    7.3 
Të drejtat dhe obligimet e anëtarëve të federatës përcaktohen me Statut dhe akte tjera të Federatës.                                                                                                                                 7.4
 Për të gjithë anëtarët  e Federatës bëhet evidentimi dhe regjistrimi.
Neni 8
                               Organet e  Federatës
Federata administrohet nga: organet administrative dhe organet profesionale.
8.1     Organet administrative të federatës janë:

a) Kuvendi

b) Kryesia

c) Kryetari

d) Organi mbikëqyrës dhe
e) Gjykata e nderit.

Mënyra e zgjedhjes së organeve, përbërja e tyre, detyrat dhe përgjegjësitë përcaktohen me statutin e federatës.      
8.2
Organet profesionale të federatës janë:
       a)   Sekretari
       b)   Komisioni profesional që përbëhet prej dy këshillave: 

            -   këshilli profesional për gjueti

            -   këshilli profesional për kinologji  

       c)   Shërbimi profesional i federatës

Organizimi, detyrat dhe mënyra e punës të organeve profesionale rregullohet me akt të veçantë që propozohet nga kryesia  dhe aprovohet nga kuvendi i federatës.                                                                  

Neni 9
Zgjedhja e anëtarëve të Kuvendit të Federatës

9.1
Kuvendi i Federatës përbëhet nga përfaqësuesit e zgjedhur nga menaxhuesit e vendgjuetive të cilët janë anëtar të Federatës dhe të cilët zgjidhen: menaxhuesit e vendgjuetive deri në 300 anëtar zgjedhin një përfaqësues; mbi 400 anëtar të rregullt dy përfaqësues. 
9.2
Kuvendi nga radhët e përfaqësuesve zgjedhë komisionet punuese të Federatës.
Neni 10
Financimi i Federatës

10.1
Mjetet financiare të federatës në bazë të Ligjit të Gjuetisë, neni 6,  paragrafi 6.3 krijohen nga anëtarët e Federatës dhe donacionet.
10.2
Propozimin për lartësinë vjetore të pagesës së anëtarësisë dhe mënyrën e pagesës e përcakton kryesia e federatës në fillim të çdo viti kalendarik ndërsa vendimin e miraton kuvendi i federatës.

Neni 11
Përmbajtja e Statutit të Federatës

Statuti i Federatës së Gjahtarëve të Kosovës duhet të përmbajë:
a) Emërtimi dhe selia e federatës,
b) Kushtet dhe mënyra e anëtarësimit,
c) Ndërprerja e anëtarësimit, të drejtat, obligimet dhe përgjegjësit e anëtarëve të federatës,
d) Qëllimi dhe veprimtaria e federatës,
e) Përfaqësimi dhe prezantimi i  federatës,
f) Organet qeverisëse - menaxhuese të federatës,
g) Mënyra e zgjedhjes, kushtet dhe mënyra e revokimit të organeve,
h) Kohëzgjatja e mandatit, mënyra e vendosjes dhe përgjegjësitë,
i) Mënyra e votimit,
j) Thirrjen e mbledhjeve  të Kuvendit,
k) Mënyra e fitimit, shfrytëzimit dhe disponimit me mjetet e federatës,
l) Transparenca në punë,
m) Hartimi i statutit, ndryshimi dhe plotësimi i tij,                                                                                                                                                                                                                                                                                                                                                                                                                                                                                                                                               
n) Forma dhe përmbajtja e vulës dhe shenjës së federatës, 
o) Mënyra e hartimit të raporteve financiare dhe raporteve të punës,
p) Mënyra e përfaqësimit dhe prezantimit të Federatës,
q) Çështjet tjera me rëndësi për punën dhe funksionimin e federatës në pajtim me Ligjin për Gjuetinë dhe akteve tjera nënligjore.
Neni 12
Zbatimin e këtij Udhëzimi Administrativ e bën Ministria përmes Inspektorëve të gjuetisë dhe organeve tjera të autorizuara.  
Neni 13
Moszbatimi i këtij Udhëzimi Administrativ, sanksionohet me ndëshkimet e përcaktuara në nenin  61 të Ligjit për Gjuetinë 
Neni 14
Ky Udhëzim Administrativ hynë në fuqi ditën e nënshkrimit.

Prishtinë, 14.09.2007  
                                                                              Zëvendësministri, i Ministrisë së Bujqësisë,

                                                                               Pylltarisë dhe Zhvillimit Rrural.                                                                               

